
Dschungu (Wyss/Bolliger) 
 

S’isch scho wieder Fiirtig morn 
Aues fahrt i d’Stadt 
I weiss mi Chüeuschrank isch fascht läär 
Aber i blibe de Heim 
Ma nid wieder i dä Dschungu 
Ou wenn i di so gärn wett gseh 
 
Wo bisch du hüt Nacht 
Dräie mi scho wieder, lige wach 
Würd di gärn i mine Arme ha 
No chli mit dir unter d’Dechi schlüüfe 
Säg, wo bringe dini Tröim di hi 
Dänke nur a di 
 
So heissi Summertäg 
Hei mir scho lang nümm gha 
S’wär ändlech öppis los 
Au zieht’s hüt uf d’Gass 
Überau wei Lüüt e Party 
Aber i wott nume di 
 
Wo bisch du hüt Nacht 
Dräie mi scho wieder, lige wach 
Würd di gärn i mine Arme ha 
No chli mit dir unter d’Dechi schlüüfe 
Säg wo bringe dini Tröim di hi 
Dräie mi scho wieder, lige wach 
Würd di gärn i mine Arme ha 
No chli mit dir unter d’Dechi schlüüfe 
Säg, wo bringe dini Tröim di/mi hi 
Dänke nur a di 
 
Mit dir würd d’Nacht zum Tag 
Aus hätt wieder Farb 
Und d’Luft wieder dä Duft 
Mi Wäg ändlech es Ziel 
 
 
 

Küss mi (Wyss/Bolliger) 
 

Ändlech isch es sowit 
Ha lang müesse warte bis bisch cho 
I lose dir zu 
Es intressiert mi aus was seisch 
Kenne jede Wunsch vo dir 
Du vertrousch mir d’ Sorge a 
Dis Dosii tuet so guet 
 
Du bisch wie n’e Troum für mi 
Gisch mim Läbe Halt 
Mini Wäut dräiht nur um di 
Warte jede Tag 
Bis mi wieder holsch 
 
Küss mi, pack mi, heb mi fescht 
Lo mi nie meh los 
Zieh mi dri i dini Wäut 
Dört find i mi vöu besser z’rächt 
Bliib bi mir, gang nümme furt 
Oder nimm mi mit 
Säg mir ändlech was isch Sach 
Zäpp jetzt nid eifach wäg 
 
I choche dir es Filet im Teig 
Mache e Cabernet uf 
Nime ds’ wiisse Tischtuech 
Stöue Cherze druf 
Und Flöige, wo n’i hüt ha kouft, leg i für di a 
I zieh aui Regischter 
Wett doch nume mit dir glücklech si 
 
Wenn i di wett küsse 
Wächslet s’Bild und du bisch wäg 
Oder luegsch a mir verbii 
I jedem Fall trennt üs 
Die gläserni Muur… 
 

Supersexy (Luv/Bolliger) 
 
Hey, wie wär’s mit acht Tag Ferie 
Oder säg, was hesch im Sinn 
Mit em Chouf vo zwöi Pack Corn Flakes 
Liit e haubi Wäutreis drin 
Es dritts bechunnsch zum haube Priis   
Hesch d’Charte gits no Pünkt 
Triffsch die richtig Wahl, liisch chräftig dri 
Chunnsch no useüber 
 
Ich cha doch nüt derfür 
Jedes Schnäppli törnt mi a  
Ich cha doch nüt derfür 
Dass i immer aus muess ha 
 
S isch aus so supersexy 
Voll fett, hip und cool 
Aus isch supersexy 
So geil, s bringt mi fascht scho um 
 
Chouf es Sixpack und e Bratwurst 
Obedruf drüü Tube Sänf 
Wenn e Grill nimmsch, gits e Campingtisch 
Deck di i bis glücklech bisch 
Hesch de ändlech dini Pünkt binand 
Längts bestimmt für s Frottetuech 
Für das Tischset und dä Sunneschirm 
Wo scho lang derfür hesch gschpart 
 
S isch immer irgendnöime 
Öppis aktion 
Nimmsch zwöi, gäi sie dir drüü dervo 
Verchoufe dir e Sensation 
Jetzt liit dä Seich bi mir de Heim 
Mini Wohnig würdsch nümm kenne 
E Fluet und s folgt nie Ebbe druf 
Ha grad knapp no Platz zum Penne 
 
 
 

Schwümmer (Wyss/Bolliger) 
 
Wenn für di scho Morge isch 
Isch für mi no mitts ir Nacht 
Für die Hektik jede Tag 
Bin i gar nid gmacht 
I cha jufle wie n’i wott 
Chume gliich nid rächt vom Fläck  
Wo du Füür fasch, gseh n’i nidmou Rouch 
 
I spiele immer mit 
Hebe aune d’Türe uf 
Bin e Rosekavalier 
Stah jedem mou Spalier 
Wenn di Charre richtig louft  
Isch mi Zug scho wieder wäg 
Mis Taxi het ä lääre Tank 
Und dr Chauffeur isch chrank 
 
I bin e guete Schwümmer 
Aber hüt isch Sturm 
Wenn i di nid cha hebe, go n’i under 
Wart doch nid bis morn 
 
I springe a uf Chnopfdruck 
Tue aus wär i locker druff 
Bi parat u grad zur Stell 
We me mi nöime brucht 
Bi pünktlich wie n’e Uhr 
Meischtens gaht si no chli vor 
Chönnt’s verpasse, mach mir Bei 
 
I lose immer zue 
Ou wenn’s mi säute intressiert 
Nicke, gibe gueti Tipps 
Chume säuber nidmou drus 
Wenn di Charre richtig louft 
Isch mi Zug scho wieder wäg 
Mis Taxi het ä lääre Tank 
Und dr Chauffeur isch chrank 
 
Wenn dä Mäntig wieder chunnt 
Rüeft dr Wecker mi i’d Pflicht 
Dräie mi no mou im Bett 
Drücke ds Chüssi i mis Gsicht 
Tröime vom n’e wiisse Strand 
Und plane mini Flucht  
Nime s Outo Richtig Süde 
Biege ab und ha’s vergäh... 
 
 
 



Aus im Lot (Wyss/Bolliger) 

 
Dr Himmu hüült sich d’Ouge us,  
wöu är d’Sunne so vermisst 
D’Windsäck schwänke gäge Süden us 
Outo mache Polonäs,  
Flüüger flüüge wit 
Gli flattere wieder d’Charte is Huus 
Dr Dänu isch am Mittumeer,  
s’Huebers uf Hawaii 
Nume du stohsch scho wieder vor mir Tür 
Du müessisch wäg dr Firma,  
schnäu e paar Tag wäg 
Und di Hamschter chöig doch nüt derfür 
 
Du sigisch halt e Winnertyp 
Um di wärd aus zu Gold 
Tuesch als hättisch aus im Griff 
Chumm mach di Seich elei 
 
Bhaut du nur aus im Lot 
I boue mini Hüser chrumm 
Blib du schön uf dim Wäg 
I wähle s’Fäld und d’Wiese drum 
I mache was i wott und zwar  
e so wie mir das passt 
Wüsch du z’erscht vor dire Tür,  
gib ändlech einisch Rueh 
Läb du genau nach Plan 
I luege dass i kene ha 
Stand du morn pünktlech uf 
I go hüt gar nid erscht is Näscht 
Oh blos du mir i d’Schueh,  
i ha vo dir jetzt langsam gnue 
Chlopf gschider bim n’e andre a,  
hüt ha n’i nämlech zue 
 
Wenn me sövu wichtig isch wie du,  
isch me immer unterwägs 
S’isch immer irgendnöime öppis los 
Dört chli mischle, do no luege,  
bisch überau derbi 
S’Glück fallt eim halt nid eifach i Schoss 
Was ab und zue i d’Hose goht,  
chersch undere Tisch 
Was schief louft biegsch eifach wieder grad 
Sit Neuschtem bringsch es nümme so,  
doch du bisch Optimischt 
Di Papi leit scho Gäld parat 
 
Du bisch halt e Winnertyp 
Um di wird aus zu Gold 
Du hesch würklech aus im Griff 
Drum mach di Seich elei 

Nüt wärt ohni di (Bolliger) 
 
Du hesch immer Blueme wöue 
Und hundert mou ghöre: «I liebe di!» 
Jede Tag neui Chleider 
Und dr gliichi Ring wie i 
Hesch aube a mir umegrisse 
Dass i s’Gfüeu ha gha, i ghöri nume dir 
I hätt nie dänkt, dass i di so vermisse 
Jetzt wo wäg bisch, hätt i di gärn bi mir 
 
Jetzt merk i erscht 
Wie gärn, dass i di ha 
I wett es fieng no einisch a 
Vo vore a 
 
Mir si zäme Ross go stäle 
Hei dr Verstand enand usgroubt 
Und jetzt hock i uf au däm Plunder 
Wo nüt wärt isch ohni di 
 
Erschti Halbzit, üsi Liebi 
Mir si unzertrennlech gsi 
Dis Lache, dini Ouge, jedi Bewegig 
Scho dr chlinscht Bitz vo dir het mi 
wahnsinnig gmacht 
Starchi Gfüeu si schwächer worde 
E Troum wo langsam d’Farb verlüürt 
Es si so chlini Sache, wo hei afo närve  
I wett i hätti di nid lo go 
 
 
 

Verona (Wyss/Bolliger) 
 
Mir hocke stundelang im Stou 
Uf em Wäg abe i Süde 
Im Radio louft dä Song 
Vo eim wo öppis drinkt bim Flüüge 
Näbuschwade zieh dür’s Tal 
I närve mi nümm ab däm Räge 
Wurmloch, zieh üs ie 
Schick üs in es anders Läbe 
 
I ha die Bilder no immer i mim Chopf 
Verstoubt und gliich dänk i gärn mängisch 
zrugg 
Vergässe ha i di nid 
 
Hätt i die Zit nomou wie denn 
I hätt sie fescht und gäb sie nümm 
Verona 
E Summer jedi Nacht  
Hei di unsicher gmacht 
I aune Gasse 
 
Mir si eifach einisch los 
Ohni z' wüsse wo mir hi wei 
Hauptsach: warm und d’Sunne schiint 
Wäg vom Grau in grau de Heime 
Si nid a mängem Ort verbii 
Bevor mir de si blibe hange 
Du bisch so schön wie di Name 
Trotzdäm ghörsch und blibsch vergange 
 
 
 

Chamäleon (Wyss/Bolliger) 
 
Dr Wind blost mir dr Rouch is Gsicht 
Süsch zieht aus a mir verbii 
Es git nüt wo mi hüt trifft 
Nid emou e Tropf vom Räge 
Vo däm Gwitter wo du ufziehsch 
 
Versprichsch s’Blaue vom Himmu 
E Blick vo hinde uf e Mond 
I dine Sprüch hesch au Planete 
Und jede Stärn 
Vom Himmu abegholt 
 
Läng mi nid a 
Du nimmsch aues vo mir 
Wott i öppis vo dir 
Bisch wie n’es Chamäleon 
 
Wenn i di bruuche wächslisch d’Farb 
Rot und grüen und grau und blau 
Wenn i di bruuche schliichsch di drus 
Hey, i wott di nie meh gseh 
 
Hesch mi vorgfüehrt, hesch mi zeigt 
Mi a jedi Party gschleipft 
Zu jeder Tante, jedem Ex 
I bi überau hi mitcho 
Wo immer du hesch wöue 
 
I bi dir treu gsi wie e Hund 
Aber du hesch mir nie rächt vertrout 
Für di han i immer aus lo gheie 
Und aus wo i ha gha 
Ha i dir scho gä  
 
 
 



Ohni mi (Wyss/Bolliger) 
 
Wär ir Sändig hüt gross usechunnt 
Oder wär der Chürzer zieht 
Wär wär mit wäm betroge het  
Intressiert mi nid 
 
I mache hüt uf taub 
Mini Ouge hei Urlaub i bi 
Für einisch nid derbi 
Dir chöit das alles inezieh doch 
 
Ohni mi 
Dir chöit ohni mi, wenn dir weit 
Ohni mi 
Ohni mi 
 
Öb Basu wieder Meischter wird 
Dr Federer triumphiert  
D’ Alinghi e Regatta gwunne het 
Mir isch das so gliich 
 
Wenn dr Derrick sini Mörder fingt 
Dr Harry s’Outo bringt 
S’Guete gäge s’Böse siegt 
Lieg i scho lang im Näscht 
 
 
 

Quartier (Luv/Bolliger) 
 
Mängisch wenn i z’Nacht  
us em Fänschter use luege 
Wöu i eifach no nid cha penne 
S’isch dunku im Quartier,  
höchtschtens d’Ouge vom n’e Tier 
Lüchte - aber nume grad denne 
Wenn dr Beizer vom Löie  
het Füürobe gmacht  
Und Hei chunnt mit sir Mühli  
Scho glii isch’s wieder still  
und dunku wie sich’s ghört 
Plötzlech gsehn i’s vis à vis... 
 
Es Liecht goht a Punkt haubi Vieri 
Es wohnt e Ma obe am Herr Bieri 
Är zündet sich aube e Stumpe a  
Und luegt zum Fänschter us 
 
Niemer weiss wie n’är heisst  
und was är macht 
Me gseht n’e nie  
wenn’s hell isch dusse 
Lüüt föi schnäu a verzöue,  
wenn si öpper nid kenne 
Und so eine wie ihn  
loht me ganz sicher nid usse 
Är schliichi schiins aube  
z’mittzt i dr Nacht 
Um d’Hüser,  
vergrabi Chind und Chatze 
Im Wilerwald äne  
peitsch är sich nächhär us 
Und rasier sich denn e Glatze 
 
 
 

Lotto (Wyss/Bolliger) 
 
Sie füllt jedi Woche 
E Zeddu für s’paar Franke us 
Und das i’r Hoffnig 
Mou nümm müesse z’hoffe 
Aber was söll’s für Zahle  
Het sie scho i’r Schuel kei glücklechi Hand 
gha 
Und s Sparschwein vor Tochter 
Schlachtet sie im Ruusch vom Spiel 
 
Vom Glück wird sie nie gsägnet si 
Seit sie aube hindedri  
Bim Lotto sige d’Chance chli 
 
S’git so mängs wo sie gärn wett 
Wär’s ou nur e Nacht im Bett 
Mit eim wo am Morge no würd blibe 
Und sie übermorn no kennt 
Aber was söll’s für Männer  
Het si scho i’r Schuel kei glücklechi Hand 
gha 
Mit 16 schwanger 
Und är eifach dervo 
 
Vom Glück wird sie nie gsägnet si 
Seit sie aube hindedri 
Bim Lotto sige d’Chance chli 
 
Sie füllt jedi Woche 
E Zeddu für s’paar Franke us 
Und das i dr Hoffnig 
Mou nümm müesse z’hoffe 
 


